CONSORTIWM DE-ORLLEWIN A CHANOLBARTH CYMRU

1. Prynhawn da. Fe ddywedir am un hen arloeswr yn America iddo ddod at y Grand Canyon wedi croesi cannoedd o filltiroedd o baith. Edrychodd ar yr olygfa fendigedig – y creigiau lliwgar, 18 milltir ar draws, 1 filltir o ddyfnder – gyda’i geg ar agor. Meddai mewn syndod,”Mae’n rhaid bod rhywbeth wedi digwydd fan hyn!” Felly ninnau heddiw – wrth weld cymaint o siroedd gyda’i gilydd a gweld pobl sy’n dwyn cymaint o gyfrifoldebau gwahanol, gallwn ninnau ddweud,”Mae’n rhaid bod rhywbeth wedi digwydd fan hyn!” A gwir yw’r gair – rhywbeth newydd, cynhyrfus yn wir. Mae pob lansiad yn achlysur o lawenydd rwy’n tybio oherwydd ei fod yn ddathliad o’r hyn sydd eisoes wedi ei gyflawni ac yn llawn disgwylgarwch ynghylch gweithredu a gwireddu’r nod a’r amcan a’r cyflawniad pellach sydd ynghlwm wrth hynny. Pleser yw cael cyfrannu heddiw felly oherwydd natur a phwrpas y cyfarfod hwn. Pleser pellach yw cael siarad am y cyd-destun lleol gan fy mod i mewn swydd flaenorol wedi bod yn gweithio’n agos iawn fel un o’r tîm a oedd yn gyrru materion fel y trothwy a rheoli perfformiad ymlaen drwy gyfrwng y Consortiwm hwn. Yn ddiweddar wrth gwrs mae’r gwaith hefyd wedi cwmpasu materion dyrys y Cytundeb Llwyth Gwaith Athrawon. 
2. Fel y gwyddom mae’r Consortiwm bellach wedi cael mwy o amlygrwydd yn sgil Creu’r Cysylltiadau, ac mae eisiau eu llongyfarch – wel, ein llongyfarch ein hunain – am y cynnydd a welwyd, ac yn benodol am y cais ardderchog sydd wedi llwyddo i dderbyn grant sylweddol iawn oddi wrth y Cynulliad. Tynnodd y Gweinidog, Jane Davidson, sylw ato mewn cyfarfod gyda Chyfarwyddwyr Cymru wythnos diwethaf. Bydd y llwyddiant hwn yn ddiau yn hyrwyddo ein cydweithio a’n cydgordio’n llawer mwy dwys a mwy pell-gyrhaeddol. Ychydig amser yn ôl mewn Cynhadledd yng Nghaerdydd gwnaeth y Prif Weinidog (Rhodri Morgan) hi’n eithaf clir ynghylch y flaenoriaeth yr oedd e a’r Cynulliad yn ei roi i gydweithredu a’r disgwyliadau a oedd yn gysylltiedig â hynny yn nhermau effeithiolrwydd ac effeithlonrwydd (gwneud y pethau iawn a gwneud pethau’n iawn). Cadarnhawyd hyn i gyd gan Adroddiad Beecham. Mae ein dyfod ynghyd heddiw yn arwyddo ein bod ninnau’n ymwybodol fel consortiwm o bwysigrwydd y pethau hyn. Nid yw hyn yn golygu na fydd anawsterau – aeth Syr Peter Gershon allan o’i ffordd yn yr un gynhadledd i bwysleisio’r problemau a’r cymhlethdodau sydd ynghlwm wrth newid diwylliannau, dulliau o weithio ar draws timau sydd wedi eu hen ddiffinio ac wedi gweithio o fewn hen ffiniau gosodedig.  Serch hynny, gallwn ymgalonogi drwy ein bod eisoes wedi sefydlu llawer o arfer dda ac wedi dangos dyhead clir i weithio gyda’n gilydd.
3. O’n rhan ni fel Cyfarwyddwyr, gallaf ddweud yn ddiflewyn ar dafod ein bod wedi ymrwymo i waith cydweithredol y Consortiwm. Mwy na hynny yr yddym yn cynrychioli timau o bobl sydd hefyd wedi ymrwymo ac sydd â’r arbenigedd, y proffesiynoldeb a’r brwdfrydedd i drosi’r egwyddorion yn weithgarwch real a llwyddiannus drwy ein Grwpiau Gweithredol. Cyfeiriais ynghynt at ddechreuadau’r Consortiwm a’r meysydd cynyddol y bu’n ymwneud â nhw. Yr ydym ni fel Cyfarwyddwyr a’n timau wedi adnabod y posibiliadau pellach sydd o’i ddatblygu ac ehangu arno. 

4. Y materion allweddol, mi gredaf, yw’r rhain:

· Gwell Safonau – cyflawniad ein plant a’n pobl ifainc, ychwanegu gwerth, gwell ysgolion
· Effeithlonrwydd – rhannu costau, cynyddu capasiti, osgoi dyblygu drwy ddarparu gwasanaethau’n well a rhannu ffwythiannau (e.e. Gwasanaethau Ymgynghorol Sir Gaerfyrddin a Cheredigion, Gwasanaethau Cerdd ac Athrawon Bro Castell Nedd/Port Talbot ac Abertawe; heb sôn am Reoli Perfformiad ac Asesu Cynorthwywyr Dysgu Lefel Uwch ar draws y 6 Awdurdod); mae hyn yn cynnwys rhannu arfer dda a datblygu hawl gyffredin, gwrthweithio’r ardaloedd prin hynny neu arbenigol iawn nad yw’n bosib eu fforddio ar lefel un awdurdod, gwella’r amser cynhyrchiol drwy leihau ar deithio a dyblygu datblygiadau, ac yn olaf y potensial i arbed arian yn enwedig yng nghyd-destun y disgwyliadau presennol.

· Newydd-deb – ailddiffinio’r ystod o arweiniad, cyngor a chymorth y gellir ei gynnig; datblygu methodoleg a fframweithiau ar gyfer gwasanaethau plant; datblygu gwaith ar lefelau rhanbarthol ac is-ranbarthol; gosod trefniadau newydd parthed rhannu timau, gwybodaeth, comisiynu ar y cyd.
· Partneriaeth – ymrwymo darparwyr addysgol eraill megis Addysg Uwch ac Addysg Bellach; partneriaid megis y Partneriaethau Plant a phobl Ifainc (ac mae’r partneriaid hynny’n aml ac amrywiol!); cydweithio’n hyblyg â grwpiau o fewn y consortiwm neu’r tu allan iddo hyd yn oed; bod yn ymatebol i ddefnyddwyr gan adlewyrchu anghenion lleol a chyd-destunau gwahanol.

5. Trof yn awr cyn gorffen at bersbectif personol. Er imi fyw a gweithio ers blynyddoedd yng Ngheredigion un o Sir Gaerfyrddin ydwyf yn wreiddiol. Cefais fy nghodi ym mhentref Brynaman. Roedd y pentref wedi ei rannu’n ddwy – Brynaman Uchaf lle’m ganed i yn Sir Gaerfyrddin a Brynaman Isaf yn sir Forgannwg. O ben y Mynydd Du gallech weld i berfeddion Ceredigion a Phowys, yn ogystal â syllu ar Bort Talbot, Abertawe a Llanelli. Roedd bachgen yn yr ysgol gyda fi oedd yn by wyn nhafarn George IV yng Nghwmtwrch – Cwmtwrch Uchaf! Roedd tair sir yn cwrdd yn yr un adeilad. Petai wedi ei eni yn yr ystafell wely gefn byddai yn Sir Frycheiniog, petai wedi ei eni yn y bar byddai yn Sir Forgannwg, ond o’i eni yn yr ystafell wely ffrynt mynychai’r ysgol yn Sir Gaerfyrddin! Mae fy gnwraig yn dod o Genarth, a nepell o’r fan honno mae tair sir arall yn cwrdd. Daw fy nhad yng nghyfraith o Sir Benfro. Gall hyn ymddangos yn arwynebol, simplistig ac yn un-deimensiwn, ond credaf fi fod gwirionedd mawr ynghlwm wrtho. Mae’n dangos yn glir ein bod yn perthyn yn agos i’n gilydd. Os yw’r byd yn fach mae Cymru’n fymryn o beth! Roedd Steve Marshall, a ddaw o Awstralia, yn dweud y gellir croesi o un pen o Gymru i’r llall mewn rhyw 4 awr a hanner. Yn ei dalaith ef gartref cymerai 24ain awr yn gyrru 60 milltir yr awr i gyflawni hynny. Na, mae llawer mwy o debygrwydd rhwng ein siroedd ni nag o wahaniaethau mae hynny’n sicr!
6. Yr ydym wedi cyrraedd y man mwyaf cyffrous yn natblygiad y consortiwm hwn. Cofier y Grand Canyon! Mae gennym ni’r cyfle i ddatblygu model o gydweithredu sydd yn ffit i’r pwrpas, yn gydbwysedd o’r lleol a’r rhanbarthol, a fydd yn rhoi gwerth ar arbenigedd a chyfraniad staff o bob un o’r awdurdodau, ac yn optimeiddio gweithio ar y cyd tra’n parchu ethos a chymeriad unigryw pob un o’r awdurdodau sy’n rhan o’r cynllun.
